
SALAM SEJAHTERA, 
SALAM MALAYSIA MADANI, DAN; 
SALAM LUAR BANDAR SEJAHTERA. 
 

*****SALUTASI 
 
PEMBUKA KATA 

1. Alhamdulillah, pertama-tamanya 

marilah kita merafakkan setinggi-

tinggi kesyukuran ke hadrat Allah 

SWT kerana dengan limpah kurnia 

dan inayah-Nya jua, kita dapat 

berhimpun dalam satu ketetapan 

yang penuh bermakna pada hari ini 

sempena program Merdeka Fest: 
Dari Kita Untuk Negara yang 

mengangkat sebuah tema berjiwa 

besar iaitu "Yang Luar Biasa Itu 
Adalah Kita." 

 

2. Sekalung tahniah dan syabas saya 

titipkan buat seluruh warga Universiti 

Poly-Tech Malaysia (UPTM) atas 

inisiatif cemerlang menganjurkan 

program ini. Ianya bukanlah sekadar 

pelengkap kalendar Bulan 

Kebangsaan semata-mata, malah 

menjadi sebuah wadah ampuh untuk 

membakar semangat patriotisme, 

memperteguh ikatan perpaduan serta 

mencorak generasi muda yang sarat 

dengan jati diri, keutuhan integriti, dan 

kecintaan yang tidak berbelah bahagi 

terhadap agama, bangsa, dan juga 

negara.  

 
RAIKAN TEMA 
Hadirin dan hadirat sekalian, 

 

3. Pemilihan tema "Yang Luar Biasa Itu 
Adalah Kita" amat bertepatan 

dengan cerminan realiti pada hari ini. 

Harus kita sedari, kekuatan hakiki 

sesebuah negara tidak disandarkan 

semata-mata pada megahnya 

bangunan pencakar langit atau 

canggihnya teknologi, tetapi ia teguh 

berakar pada jiwa rakyatnya. Apabila 

setiap daripada kita memikul peranan 

dengan penuh iltizam dan dedikasi, 

nescaya negara ini akan terus 

mampan, gemilang, dan dihormati di 

persada dunia 

 

4. Bertitik tolak dari aspirasi ini, saya 

menyeru seluruh warga UPTM untuk 

bangkit sebagai ejen pemangkin 
perubahan. Jadilah graduan yang 

bukan sahaja cemerlang secara 

intelek di dewan kuliah, tetapi tampil 

menonjol dengan nilai kepimpinan 

yang berwibawa, kejelitaan budi 

melalui kesukarelawanan, dan 

semangat patriotik yang mendalam. 

PENGISIAN PROGRAM 
Hadirin yang saya hormati sekalian, 

 

5. Saya amat berbangga dan teruja 

menelusuri pengisian program hari ini 

yang bersifat holistik serta 

komprehensif. Bermula dengan 

perasmian Smart Classroom yang 

menjadi manifestasi komitmen teguh 

UPTM dalam mendepani era 

pembelajaran digital yang inovatif, 

sehinggalah kepada pelantikan 
Profesor Adjung yang bakal menjadi 

jambatan strategik antara akademia 

dan industri. Langkah proaktif ini 

membuktikan kelincahan UPTM 

beradaptasi dengan denyut nadi 

teknologi dan kehendak pasaran 

global, apatah lagi dengan sokongan 

ampuh daripada 136 rakan industri. 
 

6. Melangkaui pencapaian itu, kejayaan 

penganjuran UPTM National SDGs 
Challenge (UNSC) 2026 adalah 

suatu kebanggaan yang luar biasa. 

Kejayaan menghimpunkan 419 
pasukan daripada 39 buah sekolah 

merangkumi MRSM, Sekolah 

Berasrama Penuh, Sekolah 

Menengah Teknik, dan sekolah 

antarabangsa adalah merupakan satu 

fenomena yang menakjubkan. 

Sambutan hebat ini membuktikan 

bahawa anak-anak muda Malaysia 

kini memiliki daya cipta, ketajaman 

akal, dan obor inovasi yang menyala-

nyala dalam mendokong kelestarian 

Matlamat Pembangunan Mampan 

(SDGs). 

 
KEJAYAAN / PENCAPAIAN UPTM 
7. Roh kemerdekaan yang sebenar 

adalah semangat yang sentiasa 

dahagakan kejayaan dan 

kecemerlangan. Hal ini telah 

diterjemahkan secara cemerlang oleh 

UPTM menerusi deretan anugerah 

berprestij yang berjaya dirangkul. 

Antaranya BestBrands Awards 2026 
“Excellence in Professional & 

Skills”, TalentBank “Employer’s 
Choice Award 2026”, The Leading 
Malaysia University Excellence 
Award, Anugerah Pendidikan 
Profesional & Sains Sosial, BiSA 
Award oleh Sinar Harian serta 

Anugerah IPMA Terbaik 2026. Lebih 

mengagumkan, kedudukan UPTM 
sebagai salah sebuah daripada 
hanya 10 Institusi Pengajian Tinggi 
(IPT) di Malaysia yang memegang 
dan berjaya mengekalkan status 
elit Platinum ACCA membuktikan 

kualiti akademik yang tiada 

kompromi. 

 

8. Tahun ini juga, kita menyaksikan 

kebangkitan inisiatif Amazing City of 
UPTM, sebuah langkah berwawasan 

yang memaksimumkan kelebihan 

strategik kedudukan UPTM di nadi 

kota raya Kuala Lumpur. Dikelilingi 

jaringan pengangkutan awam yang 

efisien, hab komersial, kemudahan 

kerajaan serta pusat rekreasi, inisiatif 

ini menterjemahkan iltizam UPTM 

untuk menawarkan pengalaman 

kampus bandar moden merupakan 

satu ekosistem dinamik yang 

menggabungkan kecemerlangan 

akademik, kebolehaksesan tinggi, 

serta gaya hidup yang holistik dan 

juga seimbang. 

9. Saya menaruh keyakinan yang tinggi 

bahawa institusi unggul seperti UPTM 

memikul peranan sentral dalam 

merealisasikan aspirasi negara. 

Melalui pembudayaan penyelidikan, 

inovasi teknologi, pemerkasaan 

keusahawanan serta impak langsung 

kepada komuniti, mahasiswa hari ini 

sedang dibentuk menjadi pencetus 

idea bernas dan juara penyelesai 

masalah yang kelak akan memacu 

evolusi bandar serta negara ke tahap 

yang lebih terbilang. 

 
BULAN KEMERDEKAAN 

10. Ketibaan bulan Ogos setiap tahun 

sentiasa menggamit memori kita 

kepada satu titik lipatan sejarah yang 

maha agung. Kemerdekaan yang kita 

nikmati pada hari ini bukanlah 

sesuatu yang datang bergolek. Ia 

dibayar dengan harga yang mahal 

melalui hasil titisan darah, keringat 

pengorbanan, perpaduan yang jitu, 

dan semangat juang pahlawan 

terdahulu yang tidak pernah luntur. 

11. Justeru, sebagai generasi pewaris 

tonggak kemerdekaan, adalah 

menjadi amanah dan 
tanggungjawab mutlak kita untuk 

terus menjadi benteng pertahanan 

keamanan dan pengukuh tiang seri 

perpaduan. Kita wajar menyumbang 

bakti kepada pembangunan nusa dan 

bangsa melalui penguasaan ilmu 

pengetahuan, ledakan inovasi, dan 

kemuliaan akhlak. 

 

12. Marilah kita menghayati makna 

kemerdekaan secara substantif. 

Kemerdekaan bukan sekadar 

sorakan atau kibaran Jalur Gemilang, 

tetapi ia harus dimanifestasikan 

melalui keluhuran tindakan yang 

berpaksikan kecintaan kepada 

pertiwi, kelangsungan disiplin yang 

tinggi, integriti yang kebal, serta 

iltizam untuk mempamerkan 

kecemerlangan dalam setiap amanah 

yang dipertanggungjawabkan. 

 
13. Sekali lagi, saya meletakkan harapan 

yang menggunung agar pentas 

seperti ini terus diperkasa sebagai 
ekosistem yang menyatukan seluruh 

jiwa warga universiti, mempererat 

jalinan simbiosis dengan pihak 

industri, dan seterusnya melahirkan 

barisan graduan berdaya tahan yang 

sentiasa bersedia merempuh apa jua 



 

14 

cabaran global pada masa hadapan. 

 
PENUTUP 
14. Sebelum saya melabuhkan tirai 

ucapan pada petang yang bersejarah 

ini, izinkan saya menitipkan 

serangkap pantun buat renungan 

bersama. 

 

Burung merpati terbang sekawan, 

Hinggap sebentar di pohon meranti; 

Merdeka dihayati sepanjang zaman, 

Malaysia gemilang terus di hati. 

15. Berbekalkan semangat kecintaan 

kepada negara dan dengan 

melafazkan kalimah suci  

saya dengan penuh takzim dan 

sukacitanya merasmikan Program 
Merdeka Fest: Dari Kita Untuk 
Negara – "Yang Luar Biasa Itu 
Adalah Kita" bagi tahun 2026 

dengan rasminya. 
 

Sekian. Wabillahi Taufik Wal Hidayah. 

Wassalamualaikum Warahmatullahi 

Wabarakatuh. 

 
-TAMAT- 

 
 
YANG BERHORMAT DATUK HAJAH RUBIAH BINTI HAJI WANG 
Timbalan Menteri Kemajuan Desa dan Wilayah 
4 Ogos 2026 


